
১৪
বীরবাণী।







‘গাই গীত শুনাতে তোমায়।’







গাই গীত গুনাতে তোমায়,

ভাল মন্দ নাহি গণি,

নাহি গণি লোকনিন্দা যশ কথা।

দাস তোমা দোহাকার,

সশক্তিক নমি তব পদে।

আছ তুমি পিছে দাঁড়াইয়ে,

তাই ফিরে দেখি তব হাসিমুখ।

ফিরে ফিরে গাই, কারে না ডরাই,

জন্মমৃত্যু মোর পদতলে।

দাস তব জনমে জনমে দয়ানিধে;

তব গতি নাহি জানি।

মম গতি—তাহাও না জানি।

কেবা চায় জানিবারে?

ভুক্তি মুক্তি ভক্তি আদি যত,

জপতপ সাধন ভজন,

আজ্ঞা তব দিয়াছি তাড়ায়ে;

আছে মাত্র জানাজানি আশ,

তাও প্রভু কর পার।

চক্ষু দেখে অখিল জগৎ,

না চাহে দেখিতে আপনায়,

কেন বা দেখিবে?

দেখে নিজরূপ দেখিলে পরের মুখ।

তুমি আঁথি মম, তব রূপ সর্ব্বঘটে।

